АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

Монгол Улсын Их Хурлын 2018 оны хаврын ээлжит чуулганы

Аюулгүй байдал, гадаад бодлогын байнгын хорооны 

4 дүгээр сарын 18-ны өдөр /Лхагва гараг/-ийн 

хуралдааны гар тэмдэглэл

Аюулгүй байдал, гадаад бодлогын байнгын хорооны дарга О.Содбилэг ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 13 цаг 25 минутад Төрийн ордны “Их эзэн Чингис хаан” танхимд эхлэв. 

Чөлөөтэй: А.Ундраа, Б.Наранхүү;


Эмнэлгийн чөлөөтэй: С.Батболд;


Тасалсан: О.Баасанхүү, Н.Номтойбаяр.

Нэг. Батлан хамгаалах тухай /Шинэчилсэн найруулга/ хуульд өөрчлөлт оруулах тухай хуулийн төсөл /Үндсэн хуулийн цэцийн 2018 оны 01 дүгээр дүгнэлтийг хүлээн зөвшөөрсөнтэй холбогдуулан/
            Хэлэлцэж буй асуудалтай холбогдуулан Батлан хамгаалахын сайд Н.Энхболд, Батлан хамгаалахын дэд сайд Т.Дуламдорж, Батлан хамгаалахын яамны Стратегийн бодлого, төлөвлөлтийн газрын дарга Г.Сайханбаяр, мөн газрын Хуулийн хэлтсийн дарга Г.Энхболд нар оролцов.
 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Б.Түвшинтөгс, референт Д.Түвшинбилэг, Б.Гандиймаа нар байлцав. 

Хуулийн төслийн талаар гарсан Үндсэн хуулийн цэцийн шийдвэрийг Байнгын хорооны дарга О.Содбилэг танилцуулав. 

Танилцуулгатай холбогдуулан Улсын Их Хурлын гишүүн Л.Болдын тавьсан асуултад Батлан хамгаалахын яамны Стратегийн бодлого, төлөвлөлтийн газрын дарга Г.Сайханбаяр хариулж, тайлбар хийв. 
 


Улсын Их Хурлын гишүүн Л.Болд үг хэлэв. 
О.Содбилэг: Батлан хамгаалах тухай /Шинэчилсэн найруулга/ хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлж, батлуулах нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн:              10
Татгалзсан:                  0

Бүгд:                           10
100 хувийн саналаар дэмжигдлээ.
 
Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов.
 
Уг асуудлыг 13 цаг 34 минутад хэлэлцэж дуусав. 

Хоёр. Улсын нисэхийн тухай хуульд нэмэлт, өөрчлөлт оруулах тухай хуулийн төсөл /Засгийн газар 2018.02.09-ний өдөр өргөн мэдүүлсэн, эцсийн хэлэлцүүлэг/
 

Хэлэлцэж буй асуудалтай холбогдуулан Батлан хамгаалахын сайд Н.Энхболд, Батлан хамгаалахын дэд сайд Т.Дуламдорж, Батлан хамгаалахын яамны Стратегийн бодлого, төлөвлөлтийн газрын дарга Г.Сайханбаяр, мөн газрын Хуулийн хэлтсийн дарга Г.Энхболд, Зэвсэгт хүчний Агаарын цэргийн командлалын штабын дарга Б.Батбаяр, мөн штабын Улсын нисэхийн хэлтсийн дарга Г.Бат-Орших нар оролцов.
 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Б.Түвшинтөгс,  референт Б.Гандиймаа, Д.Түвшинбилэг нар байлцав. 
 
Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүдээс асуулт гараагүй болно.
 

О.Содбилэг: Улсын нисэхийн тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг чуулганы нэгдсэн хуралдаанаар хэлэлцүүлэхийг дэмжье гэсэн санал хураалт явуулъя. 
 
Зөвшөөрсөн:              10
Татгалзсан:                  0

Бүгд:                           10
100 хувийн саналаар дэмжигдлээ.
 


 Байнгын хорооноос гарах танилцуулгыг Улсын Их Хурлын гишүүн Л.Болд Улсын Их Хурлын чуулганы нэгдсэн хуралдаанд танилцуулахаар тогтов.   

                  

Уг асуудлыг 13 цаг 38 минутад хэлэлцэж дуусав. 

Гурав. Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хог хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл /Засгийн газар 2018.04.04-ний өдөр ирүүлсэн, зөвшилцөх/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, мөн яамны Зээл тусламжийн бодлогын хэлтсийн мэргэжилтэн Н.Энхцацрал, Нийслэлийн Засаг даргын Тамгын газрын Бодлого, төлөвлөлтийн газрын дарга Г.Өлзийбаяр, Хот тохижилтын газрын дарга Б.Бямбадорж, Төсөл, хамтын ажиллагааны тасгийн дарга С.Мягмаржав, мэргэжилтэн Б.Золзаяа нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Б.Түвшинтөгс,  референт Б.Гандиймаа, Д.Түвшинбилэг нар байлцав. 

Хэлэлцээрийн төслийн талаар Батлан хамгаалахын сайд Н.Энхболд, Төсвийн байнгын хорооноос гаргасан санал, дүгнэлтийг Улсын Их Хурлын гишүүн Д.Оюунхорол нар тус тус танилцуулав. 

Танилцуулгатай холбогдуулан Улсын Их Хурлын гишүүн Л.Болд, Я.Санжмятав, Б.Энх-Амгалан нарын тавьсан асуултад Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Нийслэлийн Засаг даргын Тамгын газрын Хот тохижилтын газрын дарга Б.Бямбадорж нар хариулж, тайлбар хийв. 

 Улсын Их Хурлын гишүүн Л.Болд, Д.Оюунхорол, Б.Энх-Амгалан, Н.Оюундарь нар үг хэлэв.

О.Содбилэг: Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хог хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрт гарын үсэг зурах эрхийг Засгийн газарт зөвшөөрье гэсэн саналыг дэмжье гэсэн санал хураалт явуулъя. 
 
Зөвшөөрсөн:              12
Татгалзсан:                  0

Бүгд:                           12
100 хувийн саналаар дэмжигдлээ.

Байнгын хорооноос гарах санал, дүгнэлт болон хуралдааны тэмдэглэлийг Засгийн газарт хүргүүлэхээр тогтов.

Уг асуудлыг 14 цаг 19 минутад хэлэлцэж дуусав. 
Дөрөв. “Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний  төсөл /Засгийн газар 2018.04.02-ны өдөр ирүүлсэн, зөвшилцөх/

Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Гэрээ, эрх зүйн хамтын ажиллагааны газрын дарга Г.Бат-Өлзий, мөн газрын ахлах мэргэжилтэн Л.Мандваа нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Б.Түвшинтөгс, референт Б.Гандиймаа, Д.Түвшинбилэг нар байлцав. 

 Гэрээний төслийн талаар Хууль зүй, дотоод хэргийн дэд сайд Б.Энхбаяр,  Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Н.Оюундарь нар тус тус танилцуулав. 

Улсын Их Хурлын гишүүн Л.Болд үг хэлэв. 

О.Содбилэг: Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээнд гарын үсэг зурах эрхийг Засгийн газарт зөвшөөрье гэсэн саналыг дэмжье гэсэн санал хураалт явуулъя. 
 
Зөвшөөрсөн:              13
Татгалзсан:                  0

Бүгд:                           13
100 хувийн саналаар дэмжигдлээ.
Байнгын хорооноос гарах санал, дүгнэлт болон хуралдааны тэмдэглэлийг Засгийн газарт хүргүүлэхээр тогтов.

Уг асуудлыг 14 цаг 30 минутад хэлэлцэж дуусав. 
Тав. “Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төсөл /Засгийн газар 2018.04.02-ны өдөр ирүүлсэн, зөвшилцөх/

Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр,  Хууль зүй, дотоод хэргийн яамны Гэрээ, эрх зүйн хамтын ажиллагааны газрын дарга Г.Бат-Өлзий, мөн газрын ахлах мэргэжилтэн Л.Мандваа нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Б.Түвшинтөгс,  референт Б.Гандиймаа, Д.Түвшинбилэг нар байлцав. 

 Гэрээний төслийн талаар Хууль зүй, дотоод хэргийн дэд сайд Б.Энхбаяр,  Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Н.Оюундарь нар тус тус танилцуулав. 

Танилцуулгатай холбогдуулан Улсын Их Хурлын гишүүн Л.Болдын тавьсан асуултад Хууль зүй, дотоод хэргийн дэд сайд Б.Энхбаяр хариулж, тайлбар хийв. 

Улсын Их Хурлын гишүүдээс санал гараагүй болно.

О.Содбилэг: Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээнд гарын үсэг зурах эрхийг Засгийн газарт зөвшөөрье гэсэн саналыг дэмжье гэсэн санал хураалт явуулъя. 
 
Зөвшөөрсөн:              12
Татгалзсан:                  2
  
Бүгд:                           14
85.7 хувийн саналаар дэмжигдлээ.

Байнгын хорооноос гарах санал, дүгнэлт болон хуралдааны тэмдэглэлийг Засгийн газарт хүргүүлэхээр тогтов.

Уг асуудлыг 14 цаг 36 минутад хэлэлцэж дуусав. 
Зургаа. “Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төсөл /Засгийн газар 2018.04.02-ны өдөр ирүүлсэн, зөвшилцөх/

Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Гэрээ, эрх зүйн хамтын ажиллагааны газрын дарга Г.Бат-Өлзий, мөн газрын ахлах мэргэжилтэн Л.Мандваа нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Б.Түвшинтөгс, референт Б.Гандиймаа, Д.Түвшинбилэг нар байлцав. 

 Гэрээний төслийн талаар Хууль зүй, дотоод хэргийн дэд сайд Б.Энхбаяр,  Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Н.Оюундарь нар тус тус танилцуулав. 

Танилцуулгатай холбогдуулан Улсын Их Хурлын гишүүдээс асуулт болон санал гараагүй болно.

О.Содбилэг: Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээнд гарын үсэг зурах эрхийг Засгийн газарт зөвшөөрье гэсэн саналыг дэмжье гэсэн санал хураалт явуулъя. 
 
Зөвшөөрсөн:              13
Татгалзсан:                  1

Бүгд:                           14
92.9 хувийн саналаар дэмжигдлээ.

Байнгын хорооноос гарах санал, дүгнэлт болон хуралдааны тэмдэглэлийг Засгийн газарт хүргүүлэхээр тогтов.

Уг асуудлыг 14 цаг 40 минутад хэлэлцэж дуусав. 

Хуралдаан 1 цаг 15 минут үргэлжилж, 19 гишүүнээс 14 гишүүн ирж, 73.7 хувийн ирцтэйгээр 14 цаг 40 минутад өндөрлөв.

О.СОДБИЛЭГ

Тэмдэглэл хөтөлсөн: 
 
ПРОТОКОЛЫН АЛБАНЫ
 
ШИНЖЭЭЧ 







Д.ЦЭНДСҮРЭН
МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

4 ДҮГЭЭР САРЫН 18-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


О.Содбилэг: Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн байна. Гишүүд танхимдаа орно уу. Өнөөдрийн Аюулгүй байдал, гадаад бодлогын байнгын хорооны 2018 оны 4 дүгээр сарын 18-ны өдрийн хуралдаан нээснийг мэдэгдье.

Байнгын хорооны хуралдаанаар хэлэлцэх асуудлыг танилцуулъя. Нэгдүгээр асуудал, Батлан хамгаалах тухай /Шинэчилсэн найруулга/ хуульд өөрчлөлт оруулах тухай хуулийн төсөл, энэ бол Үндсэн хуулийн цэцийн 2018 оны 01 дүгээр дүгнэлтийг хүлээн зөвшөөрсөнтэй холбогдуулах, Хоёрдугаар асуудал, Улсын нисэхийн тухай хуульд нэмэлт, өөрчлөлт оруулах тухай хуулийн төсөл, Засгийн газар 2018.02.09-ний өдөр өргөн мэдүүлсэн, өнөөдөр эцсийн хэлэлцүүлгийг хэлэлцэнэ. Гуравдугаар асуудал, Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хог хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл зөвшилцөх асуудал байгаа. Дөрөвдүгээр асуудал, ”Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний  төсөл, зөвшилцөл. Тавдугаар асуудал, ”Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төсөл, зөвшилцөх, Зургадугаар асуудал, мөн ”Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төсөл зөвшилцөх гэсэн ийм 6 асуудал байна.

Хэлэлцэх асуудлын талаар өөр саналтай гишүүн байна уу? Алга байна.

Хэлэлцэх асуудалдаа оръё. 

Нэгдүгээр асуудал. Үндсэн хуулийн цэцийн 2018 оны 01 дүгээр дүгнэлтийг Улсын Их Хурал хүлээн зөвшөөрсөнтэй холбогдуулан Батлан хамгаалах тухай хуульд өөрчлөлт оруулах тухай хуулийн төсөл.

Энэ хуулийн төслийн талаарх танилцуулгыг Байнгын хорооны гишүүдэд тараасан байгаа. Ажлын хэсгийг танилцуулъя. Батлан хамгаалахын дэд сайд Т.Дуламдорж, Батлан хамгаалахын яамны Стратегийн бодлого, төлөвлөлтийн газрын дарга Г.Сайханбаяр, мөн газрын Хуулийн хэлтсийн дарга Г.Энхболд нар хүрэлцэн ирсэн байна.

Хэлэлцэж байгаа асуудалтай холбогдуулан асуулт авахаас өмнө би Цэцийн шийдвэрийн тухай та бүхэнд товчхон танилцуулъя. Энэ нь Монгол Улсын Их Хурлаас 2016 оны 9 дүгээр сарын 1-ний өдөр баталсан Монгол Улсын Батлан хамгаалах тухай хуулийн  12 дугаар зүйлийн 12.1.5 дахь заалтад, дайн бүхий байдал, дайны байдал зарласан тохиолдолд  Монгол Улсын Зэвсэгт хүчний ерөнхий компандлагчийн хэрэгжүүлэх бүрэн эрхийг хуулиар тогтоох гэж хуульчилсан нь  Үндсэн хуулийн 20 дугаар зүйлийн Монгол Улсын Их Хурал бол төрийн эрх барих дээд байгууллага нь мөн гэж хууль тогтоох эрх мэдлийг гагцхүү Улсын Их Хуралд хадгална гэснийг зөрчсөн байна гэсэн Үндсэн хуулийн цэцийн 2018 оны 1 дүгээр сарын 31-ний өдрийн 1 дүгээр дүгнэлтийг Улсын Их Хурал 2018 оны  2 дугаар сарын 8-ны өдөр хүлээн авсан.

Ингээд Үндсэн хуулийн цэцийн 2018 оны 1 дүгээр дүгнэлтийг Улсын Их Хурал хүлээн зөвшөөрсөнтэй холбогдуулан Аюулгүй байдал, гадаад бодлогын байнгын хороо, Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.5 дахь заалтад заасны дагуу Монгол Улсын Батлан хамгаалах тухай хуулийн энэ шинэчилсэн найруулгын хуульд өөрчлөлт оруулах тухай хуулийн төслийг боловсрууллаа.

Уг хуулийн төсөл нь 1 зүйлтэй бөгөөд Монгол Улсын Батлан хамгаалах тухай хуулийн 12 дугаар зүйлийн 12.1.5 дахь заалтыг хүчингүй болгох тухай тусгасан болно. 

Монгол Улсын Батлан хамгаалах тухай хуулийэн 12 дугаар зүйлийн 12.1.5 дахь заалтыг хүчингүй болгосноор ямар нэгэн хуулийн хийдэл, зөрчил үүсэхгүй. Батлан хамгаалах салбарын үйл ажиллагаанд аливаа нэг сөрөг нөлөө үзүүлэхгүй бөгөөд Үндсэн хуулийн цэцийн дүгнэлттэй нийцэж байгаа юм.

Дайн бүхий байдал, дайны байдлын үед Зэвсэгт хүчний ерөнхий командлагчийн хэрэгжүүлэх бүрэн эрхийг холбогдох хууль тогтоомжид тухайлбал Монгол Улсын Ерөнхийлөгчийн тухай хууль, Дайны тухай хууль гэх мэт тодорхой хуульчилсан бөгөөд хууль тогтоомжоор хуульчлагдсан Монгол Улсын Ерөнхийлөгчийн аливаа нэг бүрэн эрхийг хүчингүй болгож байгаа асуудал байхгүй болно гэж хэлмээр байна.

Ингээд цаашид хүчингүй болгосон хуулийн заалттай холбогдсон ямар нэгэн хууль эрх зүйн харилцаа бий болж, хуульчлах шаардлагатай гэж үзсэн тохиолдолд Монгол Улсын Засгийн газар шаардлагатай хуулийн төслийг боловсруулан өргөн мэдүүлэх бүрэн боломж байгаа гэж хэлэхээр байна. 

Ингээд хэлэлцэж байгаа асуудалтай холбогдуулан асуулт асуух гишүүд байвал нэрээ өгнө үү? Болд гишүүнээр тасалъя. Болд гишүүний микрофоныг өгье. 

Л.Болд: Байнгын хорооны дарга ирцээ анхаарахгүй бол одоо хууль унахаар л байна. Тийм учраас нэгд түүнийгээ анхаарна биз. Хоёрт, энхийн цагт үйлчилж байгаа хуульд ийм заалт орсон нь өөрөө ингээд Үндсэн хуулийн зөрчил болоод гараад ирлээ л дээ. Хүчингүй төгөлдөр мөрдөж байгаа Дайны тухай, Дайн бүхий байдлын тухай хууль байгаа. Яг тийм цаг үе хэрвээ тохиолдох юм бол тэр үед бэлтгэгдсэн, бичигдсэн, хүмүүст  сургалт нь хийгдчихсэн бэлэн хуулийн төслүүд байж байдаг. Яг тийм үед шууд хүчин төгөлдөр болоод онцгой нөхцөл байдал үйлчилж эхэлдэг. Энэ дээр олон жилийн өмнө санаж байна. Ийм хуулиудыг хийнэ гээд Батлан хамгаалах яаман дээр Иргэний зөвлөл байгуулаад Чимид гуайг ажиллуулаад, тэгээд энэ асуудлуудаа нэлээн судалж, хэрэгжүүлэх ёстой гээд. Тэгээд сүүлд мэдээжийн хэрэг олон Засаг дамжаад явчихсан. Одоо энэ ажил маань бэлэн болсон уу? Тэр хуулиуд маань бэлэн байгаа биз гэдэг асуудал өнөөдөр зүй ёсоор тавигдаж байгаа юм. Үүнийг бол одоо үнэхээр энэ Үндсэн хуультай, энхийн цагийн Үндсэн хуультайгаа энхийн цагийн хууль тогтоомж нийцээд явж байх ёстой. Дайны байдал гэдэг бол маш онцгой цаг үе л дээ. Монгол Улс үүнийг дайраад, үзээд л өнгөрсөн зүйл.  Түүнээс үүдсэн сургамж дэлхий дахины нийтлэг жишиг бүх юмаа харж үзэх юм бол энэ өөрөө зайлшгүй тусгайлсан зохицуулалтууд бэлэн байж байх ёстой. Огт өөр хууль эрх зүйн орчин үйлчилдэг тэр нөхцөлүүд бол байдаг л даа. Тэгээд тэр талаар тайлбар албан ёсоор Байнгын хороон дээр өгсөн нь дээр байхаа гэж бодож байна.

О.Содбилэг: Ажлын хэсэг хариулах уу? 4 номерын микрофоныг нээе.

Г.Сайханбаяр: Болд гишүүний асуултад хариулъя. Энэ Үндсэн хуулийн цэцийн 01 тоот дүгнэлттэй холбоотой Батлан хамгаалах тухай хуулийн  нэг заалтыг хүчингүй болгох тухай асуудал яригдаж байгаа. Энэ хуулийн заалт маань сая танилцуулгад орж ирсэн. Батлан хамгаалахын эрх зүйн зохицуулалт нь ямарваа нэгэн сөрөг нөлөө үзүүлэхгүй. Монгол Улсын Ерөнхийлөгчийн тухай хуулийн 12 дугаар хэсэгт, Үндэсний аюулгүй байдлыг хангах, Улсыг батлан хамгаалах талаарх Ерөнхийлөгчийн бүрэн эрх дээр энэ заалт бүрэн утгаараа байж байгаа. Энэ заалтад зааснаараа дайн бүхий байдал, дайны байдал зарласан тохиолдолд Ерөнхийлөгч Зэвсэгт хүчний ерөнхий командлагчийн хувьд хэрэгжүүлэх бүрэн эрхийг хуулиар тогтооно гэсэн заалттай. Тэгэхээр энэ бол сөрөг нөлөө байхгүй.


Гишүүний асуусан асуултын хувьд бол дайн бүхий байдал болон дайны байдал зарласан тохиолдолд хэрвээ гарах, зарлах тийм тохиолдолд Улсын Их Хурлаас гарах хууль тогтоомжуудын төслүүдийг бэлэн байлгаж байх ёстой. Олон хувилбарууд  байх ёстой гэсэн ийм санаа хэлж байгаа юм. Энэ бол хуультай, Дайчилгааны хуульд байгаа. Дайчилгааны хуульд заасны дагуу Батлан хамгаалах яам өнөөдөр аймгуудын болон яамдуудын, Засгийн газрын дайчилгаатай холбоотой бүх бичиг баримтуудыг нэгтгээд Засгийн газраас Их Хуралд өргөн баригдах хэсгүүд нь бүгд Засгийн газар дээр, яамнаас Засгийн газарт өргөн баригдах хэсгүүд нь Батлан хамгаалах яаман дээр байж байгаа.

Дайны болон дайн бүхий байдлын үед зарлах тохиолдолд ямар тохиолдолд тухайн үед нөхцөл байдал үүсэх вэ гэдгээсээ шалтгаалаад хуулиуд нь байгаа, дээрээс нь хууль эрх зүйн зохицуулалт нь бүгд байгаа учраас түүнийг тухайн үед нь хуулийн зохицуулалт хийгээд  гаргачих боломжтой гэж үзэж байна. 

Хариулж дууслаа.

О.Содбилэг: Баярлалаа. Хэлэлцэх байгаа асуудалтай холбогдуулан үг хэлэх гишүүд байвал нэрээ өгнө үү. Болд гишүүнд микрофон өгье.

Л.Болд: Ирцээ дарга аа, ирцээ зарлахгүй бол. 

О.Содбилэг: Гишүүд танхимдаа орж ирэхийг анхааруулъя. Түрүүлж орж ирээд, байж байгаад зарим нь гараад явчихсан байна.  Байнгын хорооны ажлын албаныхан гишүүдийг танхимд дуудъя.

Л.Болд: Ирц бүрдтэл би энэ дээр саналаа хэлмээр байна. Тэгэхээр Сайханбаяр генерал олон хувилбараар бэлдэж байгаа гэсэн юм ярьчихлаа. Энэ олон хувилбар байж болохгүй ээ. Энэ хуулийн төслүүдийг хаалттайгаар Их Хурал дээр нэг ярьчихсан, батлахад бэлэн байдалд бүрдлийг нь болгочихсон байхад буруугүй. Энэ бол янз бүрийн хувилбарууд энд тэнд байгаад, тэгээд тэр үед нь аливаа юм шийдэхгүй гээд ингээд хэлэлцэж байх тийм бололцоо байхгүй. Зарлалаа, хуулиуд автоматаар хүчинтэй болоод, бусад бүх хууль тогтоомжийн үйлчлэл зогсоод ингээд явдаг, энэ бол ихэнх ноцтой л нөхцөл байдал. Өнөөдөр дэлхий дээр нөхцөл байдал нэлээд түгшүүртэй амаргүй байна шүү дээ. Тэгэхээр ийм цаг үед бид нар одоо энэ бусад улс орны сайн туршлагыг судлаад, тэгээд энэ асуудлаа цэгцтэй болгоод авчих хэрэгтэй. Энэ бол муу цаг үе ирнэ гэсэн үг биш, гэхдээ төр л юм бол төр. Сайн, муу бүх юманд бэлтгэлтэй байх ёстой. Бид газар хөдлөлтийн эсрэг арга хэмжээ авч байна гээд олон асуудлууд болоод, хэлэлцээд, шийдээд, батлаад явдаг. Үүнтэй адилхан аль ч нөхцөл байдалд Монголын төр бэлэн байх ёстой. Ард иргэдээ хамгаалах нөхцөлийг бүрдүүлсэн байх ёстой. Тэгэхээр энэ дээр ямар нэгэн олон хувилбар байж болохгүй, хүн болгон, Их Хурлын гишүүд бол мэдэж байх ёстой. Ийм цаг үед  ийм нөхцөл байдал үүснэ, ийм хуулиуд хүчин төгөлдөр болоод явна. Түүнээс чинь тодорхой түвшинд хүмүүсээ сургачихсан байх хэрэгтэй. Тэгээд одоо хуульд шинэ нөхцөл үүслээ, одоо хуулиа судална, курс хийнэ гэх бололцоо байхгүй шүү дээ. Энэ чинь огт өөр зохицуулалтууд, аливаа төрийн өөрийнх нь чадамжийн асуудал. Тэгэхээр энэ тал дээр Батлан хамгаалах яам анхаараасай, энэ цаг алдаад, хойшлуулаад байгаа ийм ажлаа энэ Их Хурлын үед амжуулаад, батлуулчихаасай, хэлэлцүүлээсэй гэж хүсэж байна. Тэгээд Байнгын хороо ч гэсэн анхаарна биз дээ.

О.Содбилэг: Баярлалаа. Болд гишүүний хэлж байгаа дээр Байнгын хорооны зүгээс анхаарч, Батлан хамгаалах яам, Жанжин штаб хамрагдах байгууллагуудтайгаа энэ дайн бүхий байдлын үеийн хуулийн зарим тодруулах зүйлүүд дээрээ анхаарч ажиллая гэж бодож байна.

Ингээд санал хураалт явуулъя. Батлан хамгаалах тухай хуульд өөрчлөлт оруулах тухай хуулийн төслийг чуулганы нэгдсэн хуралдаанд танилцуулж, батлуулах нь зүйтэй гэсэн томьёоллоор санал хураалт явуулъя. Гишүүд саналаа өгнө үү? 

Санал хураалтын дүнг танилцуулъя. 10 гишүүн зөвшөөрч, 100 хувийн саналаар санал дэмжигдлээ.

Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Оюунхорол гишүүн танилцуулъя.

Хоёрдугаар асуудал. Улсын нисэхийн тухай хуульд нэмэлт, өөрчлөлт оруулах тухай хуулийн төсөл, эцсийн хэлэлцүүлэг.

Ажлын хэсгийг танилцуулъя.  Батлан хамгаалахын сайд, Улсын Их Хурлын гишүүн Нямаагийн Энхболд, Батлан хамгаалахын дэд сайд Т.Дуламдорж, Батлан хамгаалахын яамны Стратегийн бодлого, төлөвлөлтийн газрын дарга Г.Сайханбаяр, мөн газрын Хуулийн хэлтсийн дарга Г.Энхболд, Зэвсэгт хүчний Агаарын цэргийн командлалын штабын дарга Б.Батбаяр, мөн штабын Улсын нисэхийн хэлтсийн дарга Г.Бат-Орших нарын бүрэлдэхүүн хүрэлцэн ирсэн байгаа.

Нэгдсэн хуралдааны анхны хэлэлцүүлгээр олонхийн дэмжлэг авсан зарчмын зөрүүтэй саналыг төсөлд нэмж тусгасан хуулийн төсөл болон эцсийн хэлэлцүүлэгт бэлтгэсэн талаарх  Байнгын хорооны танилцуулгыг гишүүдэд тараасан байгаа. Та бүхэн танилцсан байгаа байх. 

Төсөлтэй холбогдуулан асуулт асуух гишүүд байвал нэрээ өгнө үү? 

Алга байна. Төсөлтэй холбогдуулан санал гаргаж, үг хэлэх гишүүд байвал нэрээ өгнө үү. Алга байна.

Улсын нисэхийн тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгэсэн танилцуулгыг төслийн эцсийн хувилбарын хамт нийт гишүүдэд тараах болно. 

Төслийн эцсийн хэлэлцүүлгийг  хийж дууслаа.

Санал хураалт явагдахгүй, эцсийн хэлэлцүүлгийг танилцуулаад.

Танилцуулгыг Улсын Их Хурлын чуулганы нэгдсэн хуралдаанд Болд гишүүн танилцуулъя.

Хүрэлцэн ирсэн ажлын хэсэгт талархал илэрхийлье. 

Дараагийн асуудалдаа оръё. Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хог хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл, зөвшилцөх асуудал байна.

Ажлын хэсгийг танилцуулъя. Сангийн яамны Хөгжлийн санхүүжилтийн газрын дарга И.Батхүү, мөн яамны Зээл тусламжийн бодлогын хэлтсийн мэргэжилтэн Н.Энхцацрал, Нийслэлийн Засаг даргын Тамгын газрын Бодлого, төлөвлөлтийн газрын дарга Г.Өлзийбаяр, Хот тохижилтын газрын дарга Б.Бямбадорж, Төсөл, хамтын ажиллагааны тасгийн дарга С.Мягмаржав, мэргэжилтэн Б.Золзаяа нар ирсэн байна. 

Хэлэлцээрийн төслийн талаарх танилцуулгыг Сангийн сайд Хүрэлбаатар танилцуулна гэж байна. Сангийн сайд хаана байна? Сангийн яамны төлөөлөл байна уу? Дэд сайд, сайд хоёрын аль нэг нь танилцуулна даа. 

Засгийн газрын хурал яг дуусаж байгаа болохоор  сайд Засгийн газрын хурал дээр байна уу? Засгийн газрыг төлөөлж Энхболд сайд хуралд ирсэн байна. Энхболд сайдын микрофоныг нээж өгье. 

Н.Энхболд: Байнгын хорооны дарга, Улсын Их Хурлын эрхэм гишүүд ээ, Та бүхний энэ өдрийн амгаланг айлтгая. Монгол Улс Европын сэргээн босголт, хөгжлийн банкны гишүүнээр  2000 онд элссэн,  2006 онд зээлжих эрх бүхий бүрэн эрхт гишүүн болсон. Өнгөрсөн хугацаанд Европын сэргээн босголт, хөгжлийн банкнаас Монгол Улсад 1.5 тэрбум  гаруй ам.долларыг урт  хугацааны шууд хөрөнгө оруулалт болон зээлийн санхүүжилт хэлбэрээр нийт  96 төсөл, арга хэмжээнд зарцуулаад байна. Европын сэргээн босголт хөгжлийн банкны Монгол дахь үйл ажиллагаа нь өнөөг хүртэл бүхэлдээ хувийн хэвшилд чиглэсэн байсан бол тус банкнаас Монгол Улстай хамтран ажиллах стратегийн баримт бичгийг 2017 онд шинэчилэн баталснаар Монгол Улсын Засгийн газартай хамтран төсөл хөтөлбөр хэрэгжүүлэх ийм боломж бас бүрдсэн юм.

Ингэснээр Европын сэргээн босголт хөгжлийн банкнаас Улаанбаатар хотын хатуу хог хаягдлыг боловсруулах байгууламжийг шинэчлэх төслийг хэрэгжүүлэхэд  5 сая орчим ам долларын буцалтгүй тусламж, 9.7 сая ам долларын зээлийн хөрөнгийг Монгол Улсын Засгийн газарт олгохоор тохиролцоод байна. Энэ  9.7 сая ам долларын зээлийн нөхцөл нь хугацаа нь  15 жил, үүнээс эхний З жилдээ үндсэн төлбөрөөс чөлөөлөгдөнө. Жилийн хүү нь лайбор дээр нэмэх нь 1 хувийн хувийн хувьсагч хүү байна. Зээлийн хөнгөлөлтийн түвшинг санхүүжилтийн хамт олгох буцалтгүй тусламжийг оролцуулан тооцоход 43.6 хувь байгаа нь Монгол Улсын Өрийн удирдлагын тухай хуулийн нэн хөнгөлөлттэй зээлийн ангилалд хамаарч байгаа юм. Ийм учраас Зээлийн хэлэлцээрийг Монгол Улсын Олон улсын гэрээний тухай хуулийн дагуу Улсын Их Хурлын нэгдсэн чуулганаар соёрхон батлуулах шаардлагатай байгаа.

Асуудлыг хэлэлцэн шийдвэрлэж өгөхийг хүсье. Тодруулах асуудлууд байвал манай ажлын хэсгийн хүмүүс, мэргэжилтнүүд хариулна.

Анхаарал тавьсанд баярлалаа.

О.Содбилэг: Баярлалаа. Хэлэлцээрийн төслийн талаарх Төсвийн байнгын хорооны санал, дүгнэлтийг Оюунхорол гишүүн танилцуулна. Оюунхорол гишүүний микрофоныг нээе.

Д.Оюунхорол: Байнгын хорооны дарга, эрхэм гишүүд ээ, 

Монгол Улсын Засгийн газраас 2018 оны  4 дүгээр сарын 4-ний өдөр Монгол Улсын Засгийн газар Европын сэргээн босголт, хөгжлийн банкны хооронд байгуулах Улаанбаатар хотын хатуу хог хаягдлыг боловсруулах байгууламжийг шинэчлэх төслийн зээлийн хэлэлцээрийн төслийг Улсын Их Хурлын холбогдох Байнгын хороотой зөвшилцөхөөр ирүүлсэн билээ.

Төсвийн байнгын хороо 2018 оны  4 дүгээр сарын 10-ны өдрийн хуралдаанаараа дээрх Зээлийн хэлэлцээрийн төслийн зөвшилцөх асуудлыг хэлэлцлээ. Байнгын хорооны хуралдаанаар төслийг хэлэлцэх үед Улсын Их Хурлын гишүүн Ч.Улаан зээлийн төвшин нэн хөнгөлөлттэй биш, хагас арилжааны зээлийн ангилалд хамрахаар байгаа тул зээлийн нөхцөлийг сайжруулахад анхаарах, төслийн хүрээнд Улаанбаатар хотын эргэн тойрны эзэнгүй хог хаягдлыг цэвэрлэх, хяналтыг сайжруулах асуудлыг өргөн хүрээтэйгээр хамруулах, Улсын Их Хурлын гишүүн Баттөмөр эргэн төлөгдөх зээлийг үр ашигтай зүйлд зарцуулах, ашиглах шаардлагатай тул зээлийн төслийн эдийн засгийн үр ашгийн тооцоо судалгааг нарийвчлан гаргах шаардлагатай гэсэн саналуудыг тус тус гаргасан болно.

Монгол Улсын Засгийн газар, Европын сэргээн босголт, хөгжлийн банк хооронд байгуулах Улаанбаатар хотын хог хаягдлыг боловсруулах байгууламжийг шинэчлэх төслийн зээлийн хэлэлцээрийн төслийг Төсвийн байнгын хорооны хуралдаанд оролцсон гишүүдийн олонхи зөвшилцөхийг дэмжиж, санал, дүгнэлтээ Аюулгүй байдал, гадаад бодлогын байнгын хороонд хүргүүлэхээр шийдвэрлэлээ.

Анхаарал тавьсанд баярлалаа.

О.Содбилэг: Баярлалаа. Эдийн засгийн байнгын хорооны санал, дүгнэлтийг Улсын Их Хурлын гишүүн Болд танилцуулна. Болд гишүүний микрофоныг нээж өгье.

Л.Болд: Баярлалаа. Улсын Их Хурлын Аюулгүй байдал, гадаад бодлогын байнгын хорооны дарга, эрхэм гишүүд ээ, 

 Эдийн засгийн байнгын хороо 2018 оны 4 дүгээр сарын 11-ний өдрийн хуралдаанаараа Монгол Улсын Засгийн газар, Европын сэргээн босголт, хөгжлийн банк хооронд байгуулах Улаанбаатар хотын хатуу хог хаягдлыг боловсруулах байгууламжийг шинэчлэх төслийн зээлийн хэлэлцээрийн төслийг хэлэлцлээ.

Хэлэлцүүлгийн явцад Улсын Их Хурлын гишүүн Дамба-Очир, Эрдэнэбат нараас тус хэлэлцээрийн хүрээнд зээл тусламжийн тодорхой хувийг хатуу хог хаягдал дахин боловсруулах замаар эрчим хүч үйлдвэрлэх чиглэлээр ашиглах боломж бий эсэхийг судлах, Улсын Их Хурлын гишүүн Оюунчимэг энэ хэлэлцээрийн дагуу авч байгаа зээлийг салбар, салбарт хуваахгүйгээр бодитой үр дүнтэй ажил хийхэд зарцуулах, мөн эрчим хүчний салбарын чиглэлээр  авч буй зээл тусламжуудыг нэгтгэх, Улсын Их Хурлын гишүүн Ганбаатар зээлийг зориулалтын дагуу зарцуулахад анхаарах гэсэн саналуудыг тус тус гаргасан бөгөөд  хуралдаанд оролцсон гишүүдийн олонхи уг хэлэлцээрийн төслийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ.

Эдийн засгийн байнгын хорооны дарга Д.Дамба-Очир.

Анхаарал тавьсанд баярлалаа.

О.Содбилэг: Баярлалаа. Хэлэлцэж байгаа асуудалтай холбогдуулан асуулт асуух гишүүд байвал нэрээ өгнө үү. Болд гишүүн байна. Болд гишүүнд микрофон өгье.

Л.Болд: Энэ зээлийн хувьд одоо энэ хог хаягдал боловсруулах гээд үйлдвэрийн асуудал, байгууламжийг шинэчилнэ гээд байгаа юм. Телевизээр нэг нэвтрүүлэг гарч байсан. Солонгосын нэг ийм төсөл хэрэгжээд, тэгээд одоо болтол ажил болоогүй. Нэлээд бухимдал төрүүлмээр тийм мэдээлэл байсан л даа. Тэгээд тэр үйлдвэрлэлийн шинэчлэл гэж ойлгох уу? Эсхүл ер нь энэ хэрвээ тусдаа бол эргээд, дахиад нэг улсад өр болдог, цаашдаа энэ нь ажил болдоггүй ийм л асуудал болох вий гэдгийг энэ удаа, одоо энэ жинхэнэ ажил болно, энэ хог хаягдал үнэхээр үүний дагуу зохих ёсоор боловсруулагдаж, ингэж байгаль орчин хамгаалагдах юмаа гэсэн ийм баталгаа байна уу гэдэг асуулт байна.

О.Содбилэг: 1 дүгээр микрофон, ажлын хэсэг. 

Б.Бямбадорж: Болд гишүүний асуултад хариулъя. 2012 онд Солонгосын Засгийн газрын буцалтгүй тусламжаар Койка олон улсын байгууллагын хүрээнд Нийслэлийн хот тохижилтийн газрын харьяанд байдаг Нарангийн төвлөрсөн хогийн цэг дээр тусламжийн хүрээнд хог хаягдлыг дахин ангилах, боловсруулах, шахмал түлш хийх ийм үйлдвэрийг байгуулж өгсөн. Энэ үйлдвэр маань одоо өнөөдрийн байдлаар яагаад зогсчихсон бэ гэхээр, тэр хийж байгаа шахмал түлш маань гялгар цаас болон цаасыг өндөр даралтад оруулаад шахмал түлш үйлдвэрлэдэг учраас тэр нь өөрөө маш их хорт утаа, хий ялгардаг. Шахмал түлшийг хэрэглэх газар байхгүй байгаа учраас одоо хувийн хэвшилд Нийслэлийн захирагчийн ажлын албаны гэрээгээр хог хаягдлыг ангилах анхан шатанд явж байгаа гэж таны асуултад хариулъя.

Ер нь бол энэ Европын сэргээн босголтын банкны санхүүжилт зээлээр баригдах энэ үйлдвэр маань хатуу хог хаягдлыг ангилах, тэр тусмаа өнөөдөр өсөн нэмэгдэж байгаа барилгын хог хаягдлыг ангилах, боловсруулах, дээр нь нийслэл Улаанбаатар хотод байдаг З төвлөрсөн хогийн цэг болон Хан-Уул дүүрэгт байдаг Морингийн давааны 19 га газрын хогийн цэгийг ландфил технологийн дагуу дарж булах, устгах болон барилгын хатуу хог хаягдлыг боловсруулах ийм үйлдвэр баригдана гэсэн төсөл нь явагдаж байгаа гэдгийг хэлье. Баярлалаа.

О.Содбилэг: Санжмятав гишүүн.

Я.Санжмятав: Энэ сайд, дэд сайд нь байхгүй байна л даа. Тэгээд  яг хэрэгжүүлдэг байгууллагын улсууд байна шүү дээ, хотын. Энэ яамнаас хүн суумаар л байх юм, бид нар бас төрийн ажлыг хийж байгаа улсууд. Бас гурилдлаа, гурилдлаа гэхэд ингэж хиншүү гартал гурилдаж болохгүй л дээ. Дээрээс нь энэ зээлээр хатуу хог хаягдлыг боловсруулах тухай яриад байх юм. Сая энэ Ерөнхий сайдын айлчлалаар бид нар Хятадад очоод, нэлээн олон гэрээнүүд зурахад концессын гэрээгээр, одоо хувийн хөрөнгө оруулалтаар энэ хог хаягдлыг боловсруулаад, тэгээд хог хаягдалгүй болно нэгдүгээрт нь. Хоёрдугаарт нь, тэндээс тодорхой хэмжээний цахилгаан гаргаад, тэгээд эрчим хүчээр хангах тухай юмыг хувийн хэвшлүүд хийгээд гэрээ зурчихсан байсан шүү дээ. Тэгээд энэ уялдаагаа та нар хир хангаж байгаа юм бол доо? Уялдаагаа. Түүнийг та нар дуулсан уу? Хэрэв тийм нааштай үр дүнтэй, хугацаа нь нааштай, тэгээд эргээд үр дүнтэй юм байгаа бол заавал өнөөдөр зээл авч суух хэрэг байна уу? Үгүй юу? Тийм учраас өнөөдрийн энэ орж ирж байгаа асуудлыг Их Хуралд орохгүй, ингээд зөвшилцөх эрхийг нь бид нар өгөөд явчихдаг. Энд сууж байгаа 5 гишүүн байдаг, 10 хүний ирцтэй. Ийм хариуцлагагүй байж болохгүй байх. Тийм учраас би энэ асуудлыг хойшлуулах нь зүйтэй гэсэн саналтай байна.

Миний асуусан асуултад хариулаатах аа.  Сая бид нар явахад нэг тийм л юмнууд хийгээд байсан даа. Тэгээд тэр бэх нь хатаагүй байхад энд нэг баахан юм пижигнүүлэхээр чинь энэ урд тал чинь яаж ойлгох юм бэ? Эхний гэрээнээс нь оччихоод тэгээд олон л улсууд хэлж байна билээ, танай дарга нарт зөндөө л хэлдэг, тэгээд нэг юм ярьчихаад явчихдаг тэр нь хэрэгждэггүй. Тяньжины боомтын асуудал 7 жил тэр газрыг нь өгчихсөн, юу ч хийгээгүй гээд, Хөгжил шимтгэлийн хорооны дарга нь тэнд ажиллаж байсан, захирагч нь байж байхдаа би өгсөн, одоо энд ирчихсэн байж байдаг, -энэ ер нь явах юм уу? Үгүй юу? Та цааш нь хэлж өгөөч гээд. Нүүр улаймаар олон асуултууд асуугаад байна билээ. Одоо энэ айлчлал овоо нэг нааштай болоод, нүүрс тээвэрлэлтийн асуудал нь гацаанаасаа гараад,  нэг тийм вагоны дугуй эргэх гэж байхад тэр дугуйг нь салгаж хаях гээд байдаг ийм алхмуудыг хаа хаанаа хиймээргүй л байгаа юм. 

Тийм учраас би үүнийгээ нягталж байж, эргэж Засгийн газар дээрээ ярьж байж орж ирэх нь зүйтэй байхаа гэсэн саналтай байна.

О.Содбилэг: Ажлын хэсэг З дугаар микрофон.

И.Батхүү: Асуултад хариулъя. Эхлээд Болд гишүүний асуусан асуулттай холбогдуулаад хэлэхэд Европын сэргээн босголтын банкны санхүүжилтийг хэрэгжүүлэх гэж байгаа төслийн хүрээндл  1.5 сая еврогийн техник туслалцааны санхүүжилт багтаж байгаа. Энэ бол төслийг цаашид тогтвортой явуулахад зориулаад зөвлөх үйлчилгээ багтаж байгаа юм.

Хоёрт нь, Санжмятав гишүүний асуултад хариулъя. Энэ төслийн хүрээнд гол зорилт нь болохоор барилгын хатуу хог хаягдлыг боловсруулах үйлдвэр барих юм. Энэ нь юу гэсэн үг вэ гэхээр, хуучирсан орон сууцны барилгуудыг нураах, эсхүл барилга барих явцад гардаг хог хаягдлыг шууд аваачиж хаяад байгаа. Үүнийг Морингийн даваанд аваачаад, зориулалтын үйлдвэрт боловсруулаад, хар замыг нь сайжруулах, авто замын үндсэн чулуулаг, хучилтын материал ашиглах, материал үүсгэх тийм зорилготой юм.

Эрчим хүчний хог хаягдлын хувьд бол хог хаягдлын төрөл нь өөр байгаа, зориулалт нь өөр байгаа.

О.Содбилэг: Санжмятав гишүүн.

Я.Санжмятав: Чи миний сая хэлсэн, урд талд хувийн улсууд гэрээ байгуулсан тэр асуудлыг чи мэдэж байна уу? Гарын үсэг зурсныг дуулсан юм уу? Нягталж үзсэн юм  уу? Чиний яриад байгааг бас яриад байна билээ. Бүх хогнуудыг бид нар ялгаад, хатууг нь ингэж юм болгоод, зөөлнийг нь юу болгоно гэнэ вэ? Ингээд баахан юм яриад байна шүү дээ. Тэр гэрээнүүдийн бэх нь хатаагүй байхад, тэгээд дахиад ийм юм явуулдаг. Энэ юмнуудаа нэлээн сайн эргэж ярьсан нь дээр байх гэж би бодож байна, хэрэгтэй зүйл. Тэгэхдээ энэ зүйлээ нэлээн сайн тайлбарлах хэрэгтэй байх. Магадгүй чи надад хэлж байгаа зүйлээ яг тийм бол нөгөө компани нь -миний хийж байгаа юм бол ийм ээ, Хятадтай байгуулсан гэрээ бол одоо энэ зээл авч байгаа бол энэ барилгын хог хаягдлыг ингэж боловсруулж хийх гэж байгаа ийм юм шүү гэж ойлгуулахгүй бол яваад, ирээд, буугаад тэгээд буцаад, нөгөө байгуулсан гэрээнүүдээр ерөөсөө юм явахгүй байгаа, ойлгомж муутай, үр дүн байхгүй. Тэгээд нэг баахан айлчлалууд болдог. Тийм учраас одоо чамайг ч юу гэх вэ? Хөөрхий. 

О.Содбилэг: З дугаар микрофон. Сайд аа юм уу, дэд сайдаа дууд даа, Сангийн яамныхан. Энэ асуудлыг түр хойшлуулъя, тэгэх үү?  Уг нь бол чухал асуудал гэж ойлгож байна. Тэгэхдээ яг энэ зарим гишүүдийн асуултад хариулах сайд нь юм уу? Дэд сайд нь баймаар байх юм. 

Тэгвэл саналдаа оръё. Оюунхорол гишүүн санал хэлье, микрофоныг нь өгье.

Д.Оюунхорол:  Өнөөдрийн Байнгын хорооны хуралдаанаар хэлэлцэж байгаа энэ Европын сэргээн босголт, хөгжлийн банкны хооронд байгуулах Улаанбаатар хотын хатуу хог хаягдлыг боловсруулах байгууламжийг шинэчлэх төслийн зээлийн хэлэлцээрийн төслийг дэмжиж байна.

Ер нь бол Монгол Улс хог хаягдлынхаа асуудлыг шийдвэрлэж чадахгүй, энэ нь өөрөө нийгмийн тулгамдсан асуудал болсон, бид нар хог хаягдлынхаа үйлдвэрийг байгуулъя, шинэчилье, баръя гээд их олон жил ярьсан. Мэдээж тодорхой үе үеийн Засгийн газар, үе үеийн нийслэлийн удирдлагууд энэ асуудлуудаар тодорхой ажлуудыг хийсэн, эхлүүлсэн байдаг. Тэгэхдээ үр дүн төдийлөн сайн байхгүй байгаа юм. Тийм учраас энэ хог хаягдлын үйлдвэрийн чиглэлээр Европын сэргээн босголтын банкнаас 5 сая орчим долларын буцалтгүй тусламж, 9.7 сая долларын зээлийн хөрөнгийг Монгол Улсын Засгийн газарт олгохоор тохиролцсон нь маш сайн, зээлийн гэрээний нөхцөл хүү багатай, урт хугацаатай ийм зээл байна гэж ойлгож байгаа юм. Тийм учраас үүнийг аваад, тэр барилгын хог хаягдлыг боловсруулах үйлдвэрээ бариад, дахин боловсруулаад, дахин ашиглаад, хог хаягдлаа эцсийн бүтээгдэхүүн болгоод, өөрөөр хэлбэл хог хаягдлыг баялаг гэж үзээд, эцсийн бүтээгдэхүүн болгож болдог юм байна гэдэг ийм асуудлыг шийдэж явах гэж байгаа нь би зөв өө, тийм учраас энэ зээлийн гэрээг байгуулаад, энэ асуудлыг шийдэх нь зөв гэж бодож байна.

Хоёрдугаарт, хатуу хог хаягдлыг, зөвхөн энэ барилгын хог хаягдлаас гадна өнөөдөр ахуйн хэрэглээний хог хаягдлынхаа асуудлыг бид нар шийдвэрлэж чадахгүй байгаа, жишээлбэл, Цагаандаваа орчмын хог хаягдал бол ил задгай хаягддаг. Нэг хашаа хүрээлсэн байдаг, салхинд хийсдэг, орчны хог хаягдал бол орчноо маш их хэмжээгээр бохирдуулж байгаа, хөрсөө бохирдуулж байгаа. Тийм учраас энэ асуудлыг шийдвэрлэх чиглэлээр нэг үйлдвэр баригдахаар хажууд нь эхлээд хаячихсан, эзэнгүй болчихсон. Үйлдвэр ямар зориулалттайгаар барих гэж байсан, ямар хөрөнгө гарсан, эцэстээ юу болсон бэ гэдэг асуудал нь одоо болтол эзэнгүй хаягдсан хэвээрээ байгаа. Энэ асуудлыг эцсийн шатанд яаж шийдвэрлэх, Цагаан даваа орчмын хог хаягдлын асуудлыг дахин боловсруулах, үйлдвэрийг нь яаж барих, байгуулах асуудлаар ямар шийдэлд хүрч байгаа вэ гэдэг талаар тодорхой шийдлийг надад бас хэлж өгөөч гэж хүсэж байна.

Тийм учраас яг өнөөдрийн оруулж ирсэн энэ зээлийн хэлэлцээрийг батлаад, цааш нь явуулах нь зүйтэй гэж үзэж, дэмжиж байна.

Хүрэлбаатар сайд ороод ирлээ.

О.Содбилэг: Сангийн сайд ороод ирлээ. Гишүүдээс асуулт гарсан юмаа, Сангийн сайд аа, та сая Засгийн газрын хуралдаанаас орж ирж байна. Ямар асуулт гарсан бэ гэхээр, саяхан Ерөнхий сайд урагшаа айлчлал хийгээд, энэ бүх төрлийн хог хаягдлыг боловсруулах ийм гэрээ хэлэлцээрүүд хувийн хэвшлийн зүгээс концессоор ч юм уу хийгдэх тийм гэрээнүүд үзэглэгдээд байсан. Тэгэхээр одоо ийм зээл авч, ийм гэрээ хийх шаардлага байгаа юм уу гэсэн асуулт гарсан юм. Тэгээд таныг хүлээж байгаад, одоо асуултыг асууж байна.

Хүрэлбаатар сайдын  микрофоныг өгье.

Ч.Хүрэлбаатар: Байнгын хорооны гишүүдээсээ хүлцэл өчье. Засгийн газрын хуралдаан тараад хэвлэлд ярилцлага өгчихөөд орж ирсэн, уучлаарай. 


Улаанбаатар хотынхон нэлээн сайн ярих байхаа. Яг энэ Европын сэргээн босголт, хөгжлийн банкнаас энэ зээл авах тухай асуудал нэлээд  хугацаанд яригдаад, нийслэл өөрөө шууд авах гэж байсан юм. Тэгээд тэр нь бас хуулийн зөрчилдөөн үүссэн учраас Засгийн газраар оруулаад, Их Хуралд оруулж шийдэх нь зөв гэдэг шийд гарсан учраас оруулж ирж танилцуулж байгаа. Энэ хог бол бүгдээрээ зөвхөн барилгын хатуу хог хаягдлыг боловсруулах ийм төсөл юм байгаа. Нөгөөх нь болохоор арай өөр зориулалттай. Тэгэхээр бас үүнийг ялгаад шийдчих юм бол энэ хог цэвэрлэх энэ асуудал цогцоороо шийдэгдэнэ гэж үзэж байгаа. Зөвхөн хатуу хог хаягдлынх. Тэгээд нийслэлийнхэн өөрсдөө нэмэлт тайлбар байвал хийж өгөөрэй.

О.Содбилэг: Баярлалаа. Одоо гишүүд үг хэлж байгаа. Энх-Амгалан гишүүний дараа Болд гишүүний нэрийг оруулаарай, тэгээд Оюундарь гишүүн байгаа.

Б.Энх-Амгалан: Энэ Европын сэргээн босголтын банкнаас авах гэж байгаа зээлийн асуудлыг дэмжиж байна.  4.5 сая евро хандивлагчийн санхүүжилтээр, буцалтгүй тусламжаар ирэх юм байна. 9 сая евро зээлдэх болох юм байна. Энэ гаднын зээл тусламж аваад явахаараа техникийн туслалцаа гэдэг юм та нар ярьдаг. Энэ чинь өөрийнхөө тоног төхөөрөмж, техник хэрэгслийг өндөр үнэтэй шахчихдаг. Түүнийгээ дагалдуулаад зөвлөх үйлчилгээ орж ирдэг. Тэгээд түүнийг нь дагалдаад сургалт, томилолт гээд  нэг баахан зардал нэмэгддэг. Тэгээд орж ирсэн хойноо нөгөө дэх нь заримдаа ажилладаг, ажилладаггүй ийм хэрэгтэй, хэрэггүй янз янзын юм болдог. Энэ Улаанчулуут яг л ингэсэн. Койкаар бариад мундаг хог боловсруулах үйлдвэртэй болчихлоо гэсэн, одоо наана чинь ажиллаж байгаа юм юу ч байхгүй. Тэгэхээр ингээд улсынхаа өрийн таазыг нэмээд зээл тавьчихаад, тэгээд энэ ландшафтын аргаар, ландфилийн аргаар шинээр хог хаягдал булшлах цэг байгуулна гээд юм яриад байх юм. Ийм юм гэж юу байдаг юм бэ? Тэгээд үүнд зориулж шинээр барилга барина гэж энэ тайлбар дээр чинь байна шүү дээ. Би үүнийг чинь бол тэр барилгын хог хаягдлыг буталдаг бол бутлаад, дахин боловсруулах асуудал гэж ойлгож байгаа шүү дээ. Тэгсэн энэ тайлбар дээр чинь болохоор хатуу хог хаягдал булшлах цэг, ландфил шинээр барих гээд орчихсон байх юм. Тэгээд үүнийгээ Морин даваан дээр гэж та нар яриад байх юм. Морин даваан дээр яаж үүнийг хийж болох юм бэ? Амжихгүй шүү дээ. Цаад талд нь малын эмийн үйлдвэр байж байгаа биз дээ, Биокомбинат. Тэгээд тэнд чинь баахан лаг аваачаад булшилчихсан шүү дээ, Чехийн хөрөнгөөр ч билүү? Баахан лаг аваачаад, хромтой лагийг аваачаад, дор нь юм дэвсэж байгаад булшилсан байгаа шүү дээ. Тэгээд тэнд дээрээ булшлах цэг онгойлгож нээх гээд байгаа юм уу? Яах гээд байгааг би ерөөсөө ойлгосонгүй. Үүнийгээ нэг анхаараарай.

Тэгээд энэ төслийн үр дүн гэдэг юмыг маш сайн бодох хэрэгтэй. Тэгэхгүй мөнгө авдаг, тэгээд мөнгийг хүн өөрөө аваагүй, хувьдаа аваагүй болохоор улсын юманд хоноцын сэтгэлээр хандаад, тэгээд аваачаад нөгөөх нь үйлдвэр шиг юм босдог, тэгээд хэн ч ашигладаггүй, одоо та нар тэр З үйлдвэрээ хар. Бас автомашины утаа бууруулдаг гээд нэг юм хийж байсан, бас байхгүй байгаа. Тэгэхээр энэ юмнууд чинь эргээд сүүлд нь Монгол Улсын өрийг нэмдэг, үр дүн байдаггүй ийм юм болчих вий гэдэгт санаа зовж байна. Түүнийг надад нэг тайлбарлаад өг дөө, тэр чинь ямар булшилдаг юм яриад байгаа юм? Энэ үйлдвэр биш юм уу? Тэгээд үйлдвэр нь яг хэдэд босох юм бэ? Хаана нь байгуулах гэж байгаа юм бэ? 

О.Содбилэг: Гишүүн тодруулах гээд байх шиг байна, ажлын хэсэг хариулах уу? Нийслэлийнхэн. 1 дүгээр микрофон.

Б.Бямбадорж: Энх-Амгалан гишүүний асуултад хариулъя. Үнэхээр үр дүн чухал байгаа. Урьд нь баригдсан Койкагийн хог хаягдлыг дахин боловсруулах үйлдвэр бол энэ тусламжийн хүрээнд баригдсан, Засгийн газар хоорондын, улсын төсвөөс мөнгө гараагүй байх. Үнэхээр яагаад энэ Морин даваан дээр барилгын хог хаягдлын боловсруулах үйлдвэр барьчихаад, ландшафт технологи хийх гээд байгаа юм бэ гэж асуугаад байх шиг байна. Айл өрхийн ахуйн хог хаягдал бас ирж байгаа юм. Нийслэл Улаанбаатар хотод өнөөдөр З төвлөрсөн хогийн цэг байгаа, та мэдэж байгаа байх. Нэг нь Морин даваанд байгаа, нөгөө нь Баянзүрх дүүрэгт Цагаан даваа, Сонгинохайрхан дүүрэгт  Нарангийн төвлөрсөн хогийн цэг. Энэ З цэг дээрээ Улаанбаатар хотын 1 сая 300 мянган хүний хог хаягдлыг авч байгаа. Өдрөөс өдөрт хог хаягдлын хэмжээ өсөж байгаа, та мэдэж байгаа. Өнөөдрийн байдлаар хоногт 3500 тонн хог хаягдал нийслэл Улаанбаатар хотоос гарч байгаа юм. Үүний ихэнх нь сүүлийн үед барилга, бүтээн байгуулалтын ажил, хуучин барилгыг нураасантай холбогдоод өдөртөө 650-700 тонн барилгын хатуу хог хаягдал дахин ашиглах хог бууж байгаа. Үүнийг Морин даваандаа төлөвшүүлээд барилгын хог хаягдлыг дахин ангилах, энэ Европын сэргээн босголтын зээлээр хот өөрөө хатуу хог хаягдлыг ангилан ялгах ийм үйлдвэрийг байгуулъя. Дээр нь тэр Морин даваа орчмын айл өрх болон газар нутгийг олон улсын стандарт шаардлагад хангасан ландфил технологийн аргаар ахуйн хог хаягдлыг хамтад нь дарж булаад явъя гэсэн ийм төсөл байгаа юм.

Тийм учраас бас ялгаатай байгаа юм. Ер нь  2007 оноос хойш, та мэдэж байгаа байх Нийслэлийн иргэдийн Хуралд байсан. Койка олон улсын байгууллагын тусламжаар Нарангийн төвлөрсөн хогийн цэгийг бас ландфил технологийн хүрээнд хийгээд, хэрэгжүүлээд явж байгаа  2020 он хүртлээ хийх төлөвлөгөөтэй байгаа. Улаанбаатар хотод байгаа 2 үлдсэн. Нэг нь Морингийн төвлөрсөн хогийн цэг, нөгөө дэх нь Цагаан давааны төвлөрсөн хогийн цэг. Энэ хоёрыг зайлшгүй байгаль орчин, эрүүл ахуйн технологийг нь ландфил технологийг хийх ийм шаардлагатай байгаа юмаа гэдгийг хэлье. Баярлалаа.

О.Содбилэг: Баярлалаа. Дараагийн гишүүн, уг нь үг хэлж байгаа юм. Болд гишүүн.

Л.Болд: Баярлалаа. Тэгэхээр саяны хариултаас яръя л даа. Бас нэг зүйлийг буруу ойлгож, буруу үзэл баримтлалаар яриад байна л даа. Тэр Койкагийнх бол яах вэ ээ, тэгээд дампуурсан, гэхдээ тэр тусламж байсан юмаа гээд. Одоо бол энэ зээл учраас дампуурахгүй гэсэн тайлбар явах гэж байгаа юм. Хэрвээ дампуурах гэж байгаа тэгээд тусламжийг тэгж дампууруулж болдог ийм үзэл баримтлал явж болохгүй л дээ. Орж ирлээ л бол энэ чинь Монголын ард түмний өмч хөрөнгө. Зээл нь ч тэр, тусламж нь ч тэр. Энэ бол заавал үр дүнтэй байх ёстой. Түүндээ заавал хариуцлага хүлээх ёстой. Ер нь энэ хог хаягдлын асуудлаар үнэхээр Монгол Улс, Монгол Улсын нийслэл дэлхийд хамгийн сүүлийн байр эзэлж байгаа байх гэж би боддог. Ерөөсөө энэ дээр олон арван жил ярьдаг, ямар нэгэн ахиц ярьдаггүй. Дээр нь цэвэрлэх байгууламж нэмэгдсэн. Ингээд та бидний хувьд үнэхээр энэ маш анхаарал татсан хүнд асуудал болж байгаа юм. Үүний нөгөө талд нь яадаг вэ гэхээр, -өө энэ хот чинь хогоор амьсгалж байгаа шүү, хот чинь өмхий үнэртэж байгаа шүү гээд айлгадаг хадны мангаа болгочихсон. Тэгээд байгаа бүх зээл тусламжийг авдаг бизнес болгочихсон. Тэгээд аваад байдаг, хүн яах юм бэ? Улс төр болчихдог, энэ чинь нийслэлийг хоггүй, утаагүй, өмхийгүй болгоно гээд, ийм юмны эсрэг байна уу гэхээр  айсандаа тэгээд бүх яам, газар, Засгийн газар нь ийм юмыг өгөөд байдаг. Үр дүн нь тэр Койка. Тэгээд одоо Койка юу болов? Яагаад энэ дээр ийм асуудал үүсэв? Хэн хариуцлага хүлээсэн юм бэ? Хэн үүнийг төлөх юм бэ? Хэн үүнийг шийдсэн юм бэ гэхээр, тэр чинь тусламж байсан юм аа, -одоо яая гэхэв гээд. Тэгээд зээл нь бас хэзээ ч юу болж дуусах юм бэ? Тэгээд ийм л нөхцөл байдал өнөөдөр та биднийг хүлээж байна аа. Тэгээд энэ тал дээр яг бодитой хэрэгжих, хариуцлага тооцох, үүний яг тэр бүх баталгааг л нэхээд байгаа юм. Ийм болохгүй байх баталгаа хаана байна вэ? Өнөөдөр Их Хурал, парламент бол энэ баталгаагаа олж авах ёстой гэж бодож байна. Одоо үүнийгээ ингээд байгаагаар нь шууд аваад явчихна, тэгээд энэ чинь эргэлт, буцалтгүй процесс болж ирээд, Их Хурлаар дараа нь батлуулаад ёс төдий юм болоод дуусна. Тэгээд гарын үсэг зурчихсан юмаа гэж хэлээд, та бид нарыг хүчээр батлуулдаг шүү дээ. Тэгээд дараа нь тэр Солонгосын тусламж шиг бас нэг балгастай, эсхүл ард иргэдийг хохироосон Монголын нийслэлд энэ эмзэг байгальд огт тохирохгүй технологи байна гээд, тэгээд сүүлдээ түүнийгээ нааш ч үгүй, цааш ч үгүй болох вий. Ийм баталгаагаа бид ийм асуудлыг шийдэхдээ анхаарах хэрэгтэй.

Үүнийг би яагаад хэлж байна вэ гэхээр, Гадаад харилцааны сайд байхад Дани улсад айлчилж байсан юм. Тэгээд тухайн үед хатан хаанд баярлаад, хааны ордноос гараад явсан. Хогны үйлдвэр үзүүлнэ гэж байсан. Тэгэхдээ тэр хог боловсруулах үйлдвэр нь хотын захад байдаг юм байх гэж бодоод явна гэсэн чинь, -ерөөсөө хааны ордныхоо яг өөдөөс харсан байшинд оруулж байгаа юм. Тэгсэн дээрээ хонь  мал бэлчсэн, цэцэг ногоотой, дээвэр нь гэхэд, би түүнийг ерөөсөө байшин гэж бодоогүй. Хачин гоё том байгууламж байсан. Тэгээд дотор нь ороод үзсэн чинь хог боловсруулах үйлдвэр. Тэгээд эргэж ирээд яагаад тэнд ингэж хийгээд болоод байна? Яг хотынхоо төвд, манайхаар бол Сүхбаатарын талбайн нөгөө талд гэсэн үг, ингэж  хийж болоод байна? Яаж ийм технологи байна гээд. Тэгээд Монголд мэргэжлийн хүнээс асуухад, -үнэхээр манай энэ хог хаягдлаа шийдэж чаддаггүй олон онцлог бий. Одоо тэр өндөр хөгжилтэй орнуудад хог гэдэг чинь  60-70 хувь нь сонин, цаас, ном, эрчим хүчний хог байдаг. Манайд бол нөхцөл байдал маш их бохирдолтой хогтой. Ер нь бол их онцлог шүү. Монголд бол үнэхээр бид анхнаас нь энэ дээр алсыг харсан зөв бодлого боловсруулахгүй бол болохгүй  гэж мэргэжлийн хүн надад ярьж байсан. Түүнээс хойш энэ асуудлыг их анхаараад байгаа юм, ерөөсөө ахиц гарахгүй. Одоо дахиад нэг ийм асуудал орж ирлээ. Дахиад мухардах вий дээ гэсэн ийм санаа зовинол байгаа гэдгийг энд илэрхийлье.

О.Содбилэг: Баярлалаа. Оюундарь гишүүн.

Н.Оюундарь: Бид нар энд Европын холбооны банкнаас буцалтгүй болон зээлийн хөрөнгөөр ландфилийн аргаар, энэ нь ахуйн хог хаягдал гэж ойлголоо, тийм ээ? Тэгэхээр ахуйн хог хаягдлын ландфилийн аргаар, сая ярихдаа ахуйн хог хаягдлыг бид нар ландфилийн аргаар булна гэж хэлсэн. Дээрээс барилгын хог хаягдлыг тусдаа технологиор зохицуулна гэсэн юм ярьсан, тийм үү?  Тэгэхээр одоо Улаанбаатар хот чинь Улаанчулуут, Морин даваа, Нарангийн энгэр, Цагаан даваа гээд хэдэн газрууд байна. Тэгээд өнөөдрийг хүртэл, жишээлбэл Койкагийн шугамаар IRD гээд түлш байгуулна. Энэ нь байгальдаа удаан задардаг органик бохирдуулагч буюу гялгар уутуудаар нийлж байгаад түлш хийнэ гэсэн, тэгээд бүтэлгүйтсэн. Нэг байшин л байгаа, тэгээд юу ч байхгүй. Энэ судалгаагаа хир сайн хийдэг юм? Морингийн даваан дээр гэхэд Чехийн харгианы үйлдвэр дээр харгианы боловсруулалтын юмыг Чехүүдийн туслалцаатай хийчихсэн байж байгаа. Нарангийн энгэрийг угаасаа ландфилаар энэ ахуйн хог хаягдлыг Жайкагийн туслалцаатай хийсэн байгаа. Цагаан даваан дээр олигтой юм бол байхгүй байгаа байх. Гэхдээ барилгын материалыг бид нар тэр тусмаа Европын холбооны энэ санхүүжилтээр хийгдэж байгаа тохиолдолд энэ Сэргээн босголтын банкны санхүүжилтээр хийгдэж байгаа тохиолдолд бид нар дахин боловсруулах асуудал ярина уу гэхээс биш өөр бусад асуудлыг ярихгүй шүү дээ. 

Дэлхий нийтэд энэ барилгын хог хаягдлыг яадаг вэ гэхээр, нунтаглаад явган хүний зам гаргадаг юм уу? Эсхүл дахиж өөр барилгын материал үйлдвэрлэдэг юм уу? Тийм юмнууд  уруу илүү их түлхүү хандуулдаг болохоос биш зүгээр шууд ландфил маягаар газар дор нь булдаг асуудал бол байхгүй л байгаад байна. Тэгээд энэ хариулж байгаа улсууд чинь дандаа тийм нэг сонин байдлаар хариулаад байх юм. Түүн дээрээ анхаармаар байна. Мэдээж бид нар энэ хог хаягдлын менежментэд анхаарал хандуулж байгаа гэдэг нь зөвийн хувьд бол зөв л дөө. Дээр үеэс Байгаль орчны яамнаас эхлээд хамгийн наад захын юм гэхэд хот өөрөө өчнөөн тэрбум төгрөг энэ барилгын хог хаягдлыг дахин боловсруулах үйлдвэрт, энэ нэг Монгол компанид өгсөн байгаа, түүнийхээ хариуцлагыг тооцсон уу? Тэгэхэд Оюун сайдыг Байгаль орчны сайд байхад Тулга дэд сайд очиж шалгаад үзэж байсан. Түүн дээр нэг ч ширхэг шон байгуулагдаагүй юм байна, маш их олон тэрбум төгрөг зарцуулагдсан байна гэдэг дүгнэлтүүд  гараад байдаг. Түүний үр дүн байна уу? Түүн дээр  бас нэг хариулт авмаар байх юм.

Нөгөө талаас мэдээж ингээд зөвхөн энэ зээлийн санхүүжилтийн зээлийг авахаас гадна мэдээж хог хаягдлыг дахин боловсруулах энэ үйлдвэрийг бид нар бодлогоороо дэмжмээр байгаа юм.  Яаж дэмжмээр байна вэ гэхээр үгүй ядаж бусад аж ахуйн нэгжүүдтэй адилхан биш, татвар төлдөг биш, харин магадгүй НӨТ-аас чөлөөлдөг ч байдаг юм уу? Тэгэх юм бол бид нарын энэ дахин боловсруулах үйлдвэрүүд өөрсдөө аяндаа их сайн болоод ирнэ. Миний мэдэж байгаагаар бас нэг Хятадын хувийн компани өөрөө энэ эрчим хүч гаргаад, энэ аюултай хог хаягдлыг шатаах маягаар тэр технологиор юм хийе гэсэн тийм асуудал байгаад байгаа юм. Тэгэхээр маш их олон . . . /хугацаа дуусав/.

О.Содбилэг: Оюундарь гишүүнд 1 минут.

Н.Оюундарь: . . . тал талаас маш их олон Жайка, Койка, тэр Хятадын хувийн компани гээд өөр юу байдаг юм? Ингээд маш их олон газруудаас гарч байгаа, санхүүжилт аваад бага хүүтэй зээлээр хэрэгжүүлээд байгаа боловч яг үр дүн нь бид нар хогтойгоо л энэ Улаанбаатар байж байна. Энэ дээр бид нар нэлээн, Сангийн яам энэ дээр онцгой их анхаарч, гадаадаас авч байгаа зээл тусламжийн үр нөлөө, өгөөжийг сайжруулах тал дээр онцгой их анхаарал хандуулж ажилламаар байна гэдгийг хэлмээр байна. Тэгээд энэ өөрөө бага хүүтэй ийм зээл болохоор мэдээж манайд хэрэгтэй байгаа байх, тэр утгаараа үүнийг дэмжиж байна. Тэгэхдээ сая миний хэлсэн саналуудыг тусгаж авах нь зүйтэй байх шүү гэж бодож байна.

О.Содбилэг: Энх-Амгалан гишүүнд 1 минут  өгчихье.

Б.Энх-Амгалан: Морин даваа ландфил, Цагаан даваа ландфил, Улаанчулуут ландфил гээд бид нар булшилдаг л болчихоод байна. Тэгээд энэ Морин даваан дээр химийн хромтой бодисуудыг бас л цэвэрлэдэг юм байгуулна гээд Чехийн тусламжаар яваад, тэгээд сүүлд нь гялгар уут дор нь дэвсэж байгаад лаг аваачиж булаад, нэг удаа булаад дуусчихсан. Одоо тэгж байгаа юм байхгүй байгаа. Тэгэхээр энэ бас тийм юм уруу явчих вий гэж би санаа зовоод байна. З юмыг их анхаараарай. Нэг дэх нь, зөвлөх үйлчилгээ гэдгээр байдаг юмаа аваад явчихдаг. Сургалт гэдэг юмаар байдаг мөнгөө буцаагаад аваад явчихдаг. Техникийн туслалцаа гэдэг юмаар  тоног төхөөрөмжөө үнэтэй шахчихдаг, томилолт гэдгийн зардал гээд гараад ирдэг. Тэгээд нөгөө төслийн үр нөлөө байхгүй болчихдог, буцаад мөнгө нь гараад явчихдаг юм. Үүнийг онцгой анхаараарай.

Хоёр дахь нь, Морин даваан дээр байршил чинь зөв үү гэж би асуугаад байгаа нь, наана чинь Био комбинат, эмийн үйлдвэр, малын эмийн үйлдвэр байгаа, Унгарын тусламжаар баахан хөрөнгө оруулалт хийчихсэн. Одоо хөрсөнд нь юм шингэчих гээд . . . /хугацаа дуусав/.

О.Содбилэг: Би нэмж хэдэн зүйл хэлье гэж бодож байна. Нэгдүгээрт, энэ тараагдсан материалаас харахад энэ еврогоор юм уу? Доллараар юм уу гэдэг нь холилдоод байна билээ, түүн дээрээ анхаараарай. Миний ойлгож байгаагаар доллараар гэж ойлгосон, энэ зээлийн дүн нь. Зарим юман дээрээ еврогоор яригдаад байсан. Тэгэхээр гэрээ хэлэлцээр хийж байхдаа доллараар байгаа юм бол бүх юмаа яг тэр валютаар нь материалдаа тусгаарай гэж анхааруулмаар байна.

Хоёрдугаарт энэ албан ёсны орчуулга нь, би бас Засгийн газарт хэлж сануулмаар байна. Манай хийж байгаа бүх гэрээ хэлэлцээр, соёрхон батлагдаж байгаа конвенц бүх юмны албан ёсны монгол хэлний орчуулга нь Төрийн мэдээлэл сэтгүүлээр хэвлэгдэж гарч явахгүй бол дараа нь ямар нэгэн, жишээлбэл шүүхийн асуудал гарахаар монгол хэл дээрх хувилбар нь байхгүй учраас шүүхийн шийдвэр гарах боломжгүй байна ч гэдэг юм уу? Ийм хүндрэлүүд гарч байгаа тухай бидэнд мэдээлэл ирж байгаа. Тийм учраас түүн дээр анхаарч, хэвлэлтэд оруулах зүйлд нь анхаараарай гэж хэлмээр байна.

Гуравт, сая зарим гишүүд хэллээ. Манай  төрөл бүрийн зээлүүд нэмэгдэж байгаа. Хэрэглэгдэж байгаа төсөл, хөтөлбөрүүд нь шаардлагатай зүйл гэдгийг ойлгож байгаа. Тэгэхдээ нийт зээлийн өрийн тааз маань ямар байгаа вэ гэдэг дээр манай Засгийн газрын зүгээс анхаарч байгаа байхаа, түүнийг анхаарч үзээрэй гэдгийг хэлэх нь зүйтэй байхаа. Яагаад гэвэл бага хүүтэй, ийм урт хугацаатай юм 15 жилийн юм,  20 жилийн юм гэж  олон төрлийн зээлүүд орж ирж байгаа. Тэгэхдээ л бид нар үүнийг төлөх ёстой мөнгө энэ бол.  15 жил ч байна уу? 20 жилийн ч байна уу? Бага хүүтэй ч байна уу? Монгол Улс төлөх ёстой ийм зээлүүд байгаа учраас энэ дээрээ анхааралтай хандаж үзээрэй гэж хэлмээр байна. 

Тэгээд энэ төслийг би дэмжиж байна. Ингээд санал хураалтаа явуулъя.

Монгол Улсын Засгийн газар, Европын сэргээн босголт, хөгжлийн банк хооронд байгуулах Улаанбаатар хотын хатуу хог хаягдлыг боловсруулах байгууламжийг шинэчлэх төслийн Зээлийн хэлэлцээрт гарын үсэг зурах эрхийг Засгийн газарт зөвшөөрье гэсэн томьёоллоор санал хураалт явуулъя. Гишүүд саналаа өгье. 

12 гишүүн зөвшөөрч, 100 хувийн саналаар санал дэмжигдлээ.

Хүрэлцэн ирсэн ажлын хэсгийнхэнд талархал илэрхийлье.

Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлнэ.

Дөрөвдүгээр асуудал. Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээний  төсөл, зөвшилцөх.

Ажлын хэсгийг танилцуулъя. Хууль зүй, дотоод хэргийн дэд сайд Энхбаяр, Хууль зүй, дотоод хэргийн яамны Гэрээ, эрх зүйн хамтын ажиллагааны газрын дарга Бат-Өлзий, мөн газрын ахлах мэргэжилтэн Мандваа.

Гэрээний төслийн талаарх танилцуулгыг Дэд сайд Энхбаяр танилцуулахыг хүсэж байна. Байнгын хороон дээр зөвшилцөж байгаа асуудал болохоор Дэд сайд танилцуулж болох юм байна.

2 дугаар микрофон.

Б.Энхбаяр: Байнгын хорооны дарга, эрхэм гишүүд ээ, 

Улс орнууд Иргэний хэргийн талаар эрх зүйн туслалцаа харилцан үзүүлэх тухай гэрээний үндсэн дээр хамтран ажиллаж, Иргэний хэрэг хянан шийдвэрлэх ажиллагааг амжилттай гүйцэтгэх, иргэд хоорондын хэрэг маргааныг чирэгдэлгүй шийдвэрлэх боломжийг бүрдүүлдэг билээ. Манай улсаас одоогийн байдлаар 17 улстай иргэний хэргийн талаар эрх зүйн туслалцаа харилцан үзүүлэх гэрээг байгуулаад байна. Бүгд Найрамдах Беларусь улстай иргэний болон аж ахуйн хэргийн талаар  эрх зүйн туслалцаа харилцан үзүүлэх тухай гэрээ байгуулахаар 2014 оноос эхлэн ажиллаж, гэрээний төслийг тохироод байна.

Энэхүү гэрээний төсөл нь 21 зүйлтэй бөгөөд уг гэрээгээр 2 улсын эрх бүхий байгууллагууд, 2 улсын иргэд адил нөхцөлөөр эрхээ хамгаалуулахаар шүүхэд хандах, бичиг баримт гардуулах, дамжуулах, нотлох баримт олж авах, баримт бичгийг  гэрчлүүлэх, хэрэг хянан шийдвэрлэх бусад ажиллагаа явуулах, шүүхийн шийдвэрийг хүлээн зөвшөөрөх, гүйцэтгэх зэрэг иргэний хэрэг хянан шийдвэрлэх ажиллагаатай холбоотой эрх зүйн туслалцааг харилцан үзүүлэх журмыг тохирсон байгаа.

Олон улсын гэрээний тухай хуулийн 8 дугаар зүйлийн 8.1.4 дэх заалтын дагуу энэхүү гэрээ нь заавал соёрхон батлах гэрээ байх тул гэрээг байгуулах асуудлыг Засгийн газрын хуралдаанаар хэлэлцүүлж, Улсын Их Хурлын холбогдох Байнгын хороотой урьдчилан зөвшилцөхөөр байна.

Иймд Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларус улс хоорондын гэрээний төслийг хэлэлцэж, холбогдох шийдвэр гаргаж өгөхийг хүсье.

Анхаарал тавьсанд баярлалаа.

О.Содбилэг: Гэрээний төслийн талаарх Хууль  зүйн байнгын хорооны санал, дүгнэлтийг Улсын Их Хурлын гишүүн Оюундарь танилцуулна. Оюундарь гишүүний микрофоныг өгье.

Н.Оюундарь: Аюулгүй байдал, гадаад бодлогын байнгын хорооны дарга, эрхэм гишүүд ээ, 

Монгол Улсын Засгийн газраас 2018 оны 04 дүгээр сарын 02-ны өдөр Улсын Их Хурлын холбогдох Байнгын хороотой зөвшилцөхөөр ирүүлсэн “Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх тухай асуудлыг Хууль зүйн байнгын хороо  2018 оны 4 дүгээр сарын 18-ны өдрийн хуралдаанаараа хэлэлцлээ.

Хууль зүйн байнгын хороо дээрх асуудлыг Монгол Улсын Их Хурлын чуулганы хуралдааны дэгийн тухай хуулийн 281.4 дүгээр зүйлд заасан журмын дагуу хэлэлцсэн ба хэлэлцэх явцад Улсын Их Хурлын гишүүдээс санал гараагүй болно.

“Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх асуудлыг Байнгын хорооны хуралдаанд оролцсон гишүүдийн олонхи дэмжиж, санал, дүгнэлтээ Аюулгүй байдал, гадаад бодлогын байнгын хороонд хүргүүлэхээр тогтсон болно.

Байнгын хорооны эрхэм гишүүд ээ, 

“Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх  тухай асуудлыг хэлэлцэн шийдвэрлэж өгөхийг та бүхнээс хүсье.

Анхаарал тавьсанд баярлалаа. 

О.Содбилэг: Төсөлтэй холбогдуулан асуулт асуух гишүүд байвал нэрээ өгнө үү. Болд гишүүнийн микрофоныг өгье.

Л.Болд: Асуулт алгаа. Дараа нь санал хэлэхийн оронд одоо хэлье гэж бодож байна. Нэгд, Байнгын хороон дээр асуудал хэлэлцэх явц улам ёс төдий чиглэл уруу явж байгаа нь буруу шүү Байнгын хорооны дарга аа, та болно л гэж байна. Би эргэлзэж байна, 90 оноос хойш парламентэд нэлээн хэд суулаа. Сайд оруулах нь л зүйтэй, таны зарчим байх ёстой. Дээр нь энэ олон улсын харилцаатай холбоотой асуудал байна. Гадаад яам бас байх ёстой. Бид Байнгын хороогоор энэ асуудлуудыг хэлэлцэхэд өнөөдөр бид зөвхөн Хууль зүйн яамтай ярихаасаа өмнө өөрийнхөө Гадаад яамтай яримаар байна шүү дээ, асуудлууд байгаа юм. Тэгэхээр тэр бололцоог гишүүддээ дараа дараад нь хангаж өгөөрэй гэж хүсэж байна.

Энэ удаагийнхыг би ногоон гэрлээрээ явуулаасай гэж хүсэж байгаа. Яагаад гэвэл Беларусь улс бол бидний эртний уламжлалт түнш. Монгол Улсын Европын холбоо уруу гарч байгаа Монгол Улсын үүд хаалга. Энэ бол үнэхээр бидний хувьд маш ач холбогдолтой ийм улс. 

Хоёрт энэ бол ОХУ-тай онцгой харилцаатай, зах зээл, олон асуудлуудаар Холбооны улсын түвшинд харилцан ажилладаг, Монголын хувьд үнэхээр ач холбогдолтой ийм зах зээлээ. 

Гуравт, Беларусь улс Монгол Улсыг онцгойлон үзэж, харилцдаг ийм сайн түнш.  Миний хувьд Беларусь улсын Ерөнхий сайдын айлчлалыг Монголд зохион байгуулж байсныг маш сайн санаж байна. Түүний дараа  хэлсэн амандаа хүрээд элчин сайдын яамаа нээгээд, ер нь бүх чиглэлээр маш эрчимтэй ажиллаж байгаа юм. Дээр нь өнөөдөр Монгол Улс бусад улсад тоогдох гээд элчин сайдын яамаа байгуулаад янз бүрээр үзэж байгаа л даа. Ямар ч байсан харилцан зарчим гэдэг бол бид бүхэн хэрэгждэг. Зарим улс бол нөгөө талаас элчингээ байгуулдаггүй, бид бол байгуулаад ингээд ажиллаад явдаг. Гэхдээ цаашдаа энэ харилцан зарчмыг аль болохоор тууштай хэрэгжүүлэх ёстой.  Беларусь улсын хувьд манай улс тэнд элчин сайдын яам байхгүй байхад Монгол Улсад бүрэн хэмжээний элчин сайдын яамаа ажиллуулж байгаа үнэхээр сайн түнш. Монгол Улсыг ингэж энэ бүс нутгийн түвшинд үнэлж байгаа. Үүнийг бид ямагт цаанаа бодож, энэ улстай харилцаж байгаа аливаа асуудлуудыг үнэхээр ногоон гэрлээр, энэ элчин сайдын яамыг аль болохоор дэмжиж ажиллах шаардлагатай.

Түрүүн би олон юм яриагүй, нэгэнт Засгийн газрын түвшиндээ шийдсэн, тэгээд явуулсан. Одоо жишээ нь Киргиз улстай нүүдэлчин, соёл иргэншил зөндөө юм ярьж байгаад Ерөнхий консулын газрыг Элчин сайдын яам болгочихно билээ. Тэр бол бид нар нэг ёсны хурал хийж байгаа юм. Тухайн үедээ бид Элчин сайдын яам байгуулж болох байсан юм. Нийтдээ 8-ыг байгуулсан, түүн дотроо Ерөнхий консулын газрын түвшингээр байгуулсан юм. Бидний цаад зорилго юу вэ гэхээр, харилцан Элчин сайдын яам байгуулах тэр нөхцөлийг бүрдүүлэхийн тулд тэгж шийдсэн юм. Түүнээс тэр улсыг доогуур үзээд, эсхүл тэр улс  хоёрын завсрын шийдвэр гэсэн тийм юм бол байхгүй. Гагцхүү өнөөдөр тэр улсаас энд Элчин сайдын яам байгуулах гол шахалт үзүүлэх механизмаа аваад хаячихаж байгаа юм. Адилхан л тэр иргэдийнхээ асуудал, шууд нислэг бүх юмаа хийгээд Ерөнхий консулын газар уг нь ажиллаж байсан юм. 

Харин   энэ бүс нутагт Монгол Улсыг ч гэсэн харилцан хүндэтгэж, өнөөдөр Элчин сайдын яамаа харилцан ажиллуулах энэ нөхцөлийг өнөөдөр Гадаад яам анхаарах ёстой шүү. Беларусь улс биднээс тийм юм шаардахгүй байгаад бид баярлах ёстой. Гэхдээ бид энэ бүс нутагтаа үнэхээр  хамтын ажиллагаа, интеграц, энэ бүх үүрэг ролио нэмэгдүүлэх гэж байгаа бол Киргиз улстай энэ чиглэлээр харилцан Элчин сайдын яамтай байх асуудлыг шийдэх эсэхээр өнөөдөр Гадаад яамны ажлыг дүгнэнэ шүү. Энэ дээр Гадаад яамнаас хариу шаардана. Өнөөдөр төлөөлөл нь алга байна.  Гэхдээ Байнгын хороо холбогдох мэдээллийг цаашаа өгнө биз дээ гэж бодож байна. Тэгээд энэ асуудлыг дэмжиж байна.

О.Содбилэг: Баярлалаа. Болд гишүүний хэлсэн зүйлийг анхааралдаа авъя. Дараагийн гэрээ хэлэлцээрийн асуудал дээр Гадаад яамны төлөөллийг бүрэлдэхүүнд оруулъя. Өнөөдрийн энэ ирсэн ажлын хэсэг бол Засгийн газраас томилж оруулж ирсэн ажлын хэсэг байгаа юм гэдгийг анхааралдаа авъя.

Өөр үг хэлэх гишүүн алга байна. Санал хураалт явуулъя.

Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээнд гарын үсэг зурах эрхийг Засгийн газарт зөвшөөрье гэсэн томьёоллоор санал хураалт явуулъя. Гишүүд саналаа өгье.

Санал хураалтын дүнг танилцуулъя. 13 гишүүн дэмжиж, 100 хувийн саналаар дэмжигдлээ. 

Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлнэ.

Тавдугаар асуудал. Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээний төсөл,  зөвшилцөх.

Ажлын хэсэг мөн адилхан байгаа. 

Гэрээний төслийн талаарх танилцуулгыг Хууль зүй, дотоод хэргийн сайд Энхбаяр хийнэ. Ажлын хэсгийн 2 дугаар микрофоныг нээж өгье. 

Б.Энхбаяр: Байнгын хорооны дарга, эрхэм гишүүд ээ

Эрүүгийн хэргийн талаар эрх зүйн туслалцаа харилцан үзүүлэх тухай гэрээний үндсэн дээр улс орнууд хамтран ажиллаж, Эрүүгийн хэрэг хянан шийдвэрлэх ажиллагааг амжилттай шуурхай гүйцэтгэх, хэргийн шийдвэрлэлтийг нэмэгдүүлэх, гэмт хэрэг тэр дундаа үндэстэн дамнасан зохион байгуулалттай  гэмт хэрэгтэй үр дүнтэй тэмцэх боломжтой болдог. 

Манай улсаас одоогийн байдлаар 17 улстай эрүүгийн хэргийн талаар эрх зүйн туслалцаа харилцан үзүүлэх гэрээ байгуулсан. Бүгд Найрамдах Беларусь улстай эрүүгийн хэргийн талаар  эрх зүйн туслалцаа харилцан үзүүлэх тухай гэрээ байгуулахаар 2014 оноос эхлэн ажиллаж, гэрээний төслийг тохироод байна.

Энэхүү гэрээний төсөл нь 22 зүйлтэй бөгөөд уг гэрээгээр 2 улсын хуулийн байгууллагууд эрүүгийн хэрэг хянан шийдвэрлэхтэй холбоотой зарим ажиллагааг тухайлбал нотлох баримт олж авах, мөрдөн шалгах, мөрдөн шалгах ажиллагаанд холбогдох этгээдийг байлцуулах, гэмт хэргийн улмаас олдсон эд зүйл, хэрэгслийг хураан авах зэрэг тодорхой ажиллагааг 2 улсын нутаг дэвсгэрт гүйцэтгэхэд хамтран ажиллаж, туслалцаа үзүүлэх боломжтой болно.

Олон улсын гэрээний тухай хуулийн 8 дугаар зүйлийн 8.1.4 дэх заалтын дагуу энэхүү гэрээ нь заавал соёрхон батлах гэрээ байх тул гэрээг байгуулах асуудлыг Засгийн газрын хуралдаанаар хэлэлцүүлж, Улсын Их Хурлын холбогдох Байнгын хороотой урьдчилан зөвшилцөнө.

Иймд Эрүүгийн хэргийн талаар эрх зүйн харилцан туслалцаа үзүүлэх тухай Монгол Улс, Бүгд Найрамдах Беларус улс хоорондын гэрээний төслийг хэлэлцэж, холбогдох шийдвэр гаргаж өгөхийг хүсье.

Анхаарал тавьсанд баярлалаа.

О.Содбилэг: Гэрээний төслийн талаарх Хууль  зүйн байнгын хорооны санал, дүгнэлтийг Улсын Их Хурлын гишүүн Оюундарь танилцуулна. Оюундарь гишүүний микрофоныг өгье.

Н.Оюундарь: Аюулгүй байдал, гадаад бодлогын байнгын хорооны дарга, эрхэм гишүүд ээ, 

Засгийн газраас 04 дүгээр сарын 02-ны өдөр Улсын Их Хурлын холбогдох Байнгын хороотой зөвшилцөхөөр ирүүлсэн “Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх тухай асуудлыг Хууль зүйн байнгын хороо  4 дүгээр сарын 18-ны өдрийн хуралдаанаараа хэлэлцлээ.

Хууль зүйн байнгын хороо дээрх асуудлыг Монгол Улсын Их Хурлын чуулганы хуралдааны дэгийн тухай хуулийн 281.4 дүгээр зүйлд заасан журмын дагуу хэлэлцсэн.

Байнгын хорооны хуралдаанаар дээрх асуудлыг хэлэлцэх үед Улсын Их Хурлын гишүүн Н.Оюундарь гадаад улсад олноор  оршин сууж, ажиллаж, амьдарч байгаа иргэдийн эрх ашгийг хамгаалах, тэдэнд эрх зүйн туслалцаа үзүүлэх талаар эрх зүйн зохицуулалтыг сайжруулах талаар санал гаргасан болно.

“Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх асуудлыг Байнгын хорооны хуралдаанд оролцсон гишүүдийн олонхи дэмжиж, санал, дүгнэлтээ Аюулгүй байдал, гадаад бодлогын байнгын хороонд хүргүүлэхээр тогтсон болно.

Байнгын хорооны эрхэм гишүүд ээ, 

“Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх  тухай асуудлыг хэлэлцэн шийдвэрлэж өгөхийг та бүхнээс хүсье.

Анхаарал тавьсанд баярлалаа. 


О.Содбилэг: Баярлалаа. Төсөлтэй холбогдуулан асуулт асуух  гишүүн байна уу? Болд гишүүн. Болд гишүүний микрофоныг өгье.


Л.Болд: Хууль зүйн яамнаас, одоо яг гадаадын хичнээн иргэн Монгол Улсад  ял эдэлж байгаа вэ? Ямар, ямар хичнээн орны? 


О.Содбилэг: 2 дугаар микрофон.


Б.Энхбаяр: Болд гишүүний асуултад хариулъя.  2018 оны З дугаар сарын 30-ны байдлаар гадаадын 6 иргэн гэмт хэрэгт холбон шалгагдаж байна, 9 иргэн цагдан хоригдож байна,  10 иргэн хорих ял эдэлж байна. Эдгээр гэмт хэргийг ял шийтгүүлсэн иргэд нь БНХАУ, ОХУ, Солонгос, Бангладеш, Вьетнам, Англи, Австрали улсын иргэд байна. Улсын хилээр хууль бус бараа нэвтрүүлсэн залилан, дээрэм, татвартай холбоотой гэмт хэргүүдэд ял шийтгэгдсэн байна.


О.Содбилэг: Тодруулъя. 


Л.Болд: Казакстан гэж гарч ирсэнгүй. Хэвлэл дээр ч гэсэн  их анхаарал татаад байгаа нь Казакстанаас айхтар залилангийн хэрэг гараад, тэгээд хүмүүс нь гараад явчихсан. Өмнө нь ч бас тийм тийм шуугианууд гардаг байсан. Тэгэхээр одоо тэр нөхцөл бүрдсэн хэвээрээ л байгаа юм уу? Монголын иргэдийг хохироосон, гэмт хэрэг үйлдсэн, тэгээд ингээд тодорхой үл ойлгогдох шалтгаанаар гараад явчихдаг. Энэ Казакстаны тэр залилангийн асуудлаар тэр яригдаад байгаа зүйл үнэн үү? Үүнийг хариулж өгөөч.


О.Содбилэг: Энхбаяр дэд сайд.


Б.Энхбаяр: Пирамид маягийн сүлжээ үүсгэж, олон мянган иргэдийг залилан мэхлэх гэмт хэрэгт шалгагдаж байсан Казакстан улсын иргэн барьцаа төлөх, таслан сэргийлэх арга хэмжээ авагдсан байсан. Энэ хугацаандаа  шалгагдаж байсан хууль хяналтын байгууллага тодорхой хугацаанд шалгаж байсан. Ингээд бас холбогдох харилцаа холбоогоо таслаад, хуулийн байгууллагад дуудсан цагт ирэхгүй алга болсон асуудал байгаа. Улсын хилээр хил нэвтэрсэн тухай мэдээлэл авагдаагүй байна.


О.Содбилэг: Төсөлтэй холбогдуулан үг хэлэх гишүүд байвал нэрээ өгнө үү? Алга байна.


Санал хураалт явуулъя. Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээнд гарын үсэг зурах эрхийг Засгийн газарт зөвшөөрье гэсэн томьёоллоор санал хураалт явуулъя. Гишүүд саналаа өгье.


 Санал хураалтын дүнг танилцуулъя. 12 гишүүн дэмжиж, 2 гишүүн татгалзаж, 85.7 хувиар санал дэмжигдлээ. 

Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлнэ.

Байнгын хорооны өнөөдрийн 6 дугаар асуудалд оръё.

Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээний төсөл, зөвшилцөх.

Ажлын хэсэг хэвээрээ.

Гэрээний төслийн талаарх танилцуулгыг Хууль зүй, дотоод хэргийн сайд Энхбаяр хийнэ. 2 дугаар микрофоныг нээж өгье. 

Б.Энхбаяр: Байнгын хорооны дарга, эрхэм гишүүд ээ

Гэмт этгээд шилжүүлэх тухай гэрээний үндсэн дээр гэмт хэргээс урьдчилан сэргийлэх болон гэмт хэргийг таслан зогсооход чиглэсэн улс хоорондын хамтын ажиллагааны үр нөлөөг хангах, Эрүүгийн хэрэг хянан шийдвэрлэх ажиллагааг амжилттай гүйцэтгэх, хэргийн шийдвэрлэлтийг нэмэгдүүлэх, гэмт этгээдийг шилжүүлэх чиглэлд харилцаагаа бэхжүүлэн хөгжүүлэх боломж бүрддэг.

Монгол Улс одоогоор 15 улстай гэмт этгээд шилжүүлэхталаар эрх зүйн туслалцаа харилцан үзүүлэх гэрээ байгуулсан. Бүгд Найрамдах Беларусь улстай гэмт этгээд шилжүүлэх тухай гэрээ байгуулах талаар 2014 оноос эхлэн ажиллаж, гэрээний төслийг тохироод байна.

Энэхүү гэрээний төсөл нь 23 зүйлтэй бөгөөд уг гэрээгээр гэмт этгээдийг шилжүүлбэл зохих гэмт хэргийн төрөл, шилжүүлэхээс татгалзах үндэслэл, шаардагдах баримт бичгийг гэмт этгээдийг шаардлагатай тохиолдолд түр саатуулах, шилжүүлэх ажиллагааг гүйцэтгэх журмыг нарийвчилан тодорхойлсон тул гэмт этгээд шилжүүлэх ажиллагааг амжилтттай, шуурхай гүйцэтгэх боломжтой болно.

Олон улсын гэрээний тухай хуулийн 8 дугаар зүйлийн 8.1.4 дэх заалтын дагуу энэхүү гэрээ нь заавал соёрхон батлах гэрээ байх тул гэрээг байгуулах асуудлыг Засгийн газрын хуралдаанаар хэлэлцүүлж, Улсын Их Хурлын холбогдох Байнгын хороотой урьдчилан зөвшилцөнө.

Иймд  Гэмт этгээд шилжүүлэх тухай Монгол Улс, Бүгд Найрамдах Беларус улс хоорондын гэрээний төслийг хэлэлцэж, холбогдох шийдвэр гаргаж өгөхийг хүсье.

Анхаарал тавьсанд баярлалаа.

О.Содбилэг: Баярлалаа. Гэрээний төслийн талаарх Хууль  зүйн байнгын хорооны санал, дүгнэлтийг Улсын Их Хурлын гишүүн Оюундарь танилцуулна. Оюундарь гишүүний микрофоныг өгье.

Н.Оюундарь: Аюулгүй байдал, гадаад бодлогын байнгын хорооны дарга, эрхэм гишүүд ээ, 

Монгол Улсын Засгийн газраас 2018 оны 04 дүгээр сарын 02-ны өдөр Улсын Их Хурлын холбогдох Байнгын хороотой зөвшилцөхөөр ирүүлсэн “Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх тухай асуудлыг Хууль зүйн байнгын хороо  2018 оны 4 дүгээр сарын 18-ны өдрийн хуралдаанаараа хэлэлцлээ.

Хууль зүйн байнгын хороо дээрх асуудлыг Монгол Улсын Их Хурлын чуулганы хуралдааны дэгийн тухай хуулийн 281.4 дүгээр зүйлд заасан журмын дагуу хэлэлцсэн ба хэлэлцэх явцад Улсын Их Хурлын гишүүдээс санал гарсангүй.

“Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх асуудлыг Байнгын хорооны хуралдаанд оролцсон гишүүдийн олонхи дэмжиж, санал, дүгнэлтээ Аюулгүй байдал, гадаад бодлогын байнгын хороонд хүргүүлэхээр тогтсон билээ.

Байнгын хорооны эрхэм гишүүд ээ, 

“Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээ”-ний төслийг зөвшилцөх тухай асуудлыг хэлэлцэн шийдвэрлэж өгөхийг та бүхнээс хүсье.

Анхаарал тавьсанд баярлалаа. 


О.Содбилэг: Баярлалаа. Төсөлтэй холбогдуулан асуулт асуух гишүүд байвал нэрээ өгнө үү. Алга байна.


Төсөлтэй холбогдуулан үг хэлэх гишүүд байвал нэрээ өгнө үү. Алга байна.


Санал хураалт явуулъя. Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээнд гарын үсэг зурах эрхийг Засгийн газарт зөвшөөрье гэсэн томьёоллоор санал хураалт явуулъя. Гишүүд саналаа өгье. 


Санал хураалтын дүнг танилцуулъя. 13 гишүүн дэмжиж, 1 гишүүн татгалзаж, 92.9 хувиар санал дэмжигдлээ.


Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлнэ.


Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье.


Хүрэлцэн ирсэн та бүхэнд баярлалаа.


Дууны бичлэгээс хуулбарласан:


ПРОТОКОЛЫН АЛБАНЫ


ШИНЖЭЭЧ 

